
Sarajevo, 30.01.2018.

Općina Stari Grad Sarajevo

Zelenih beretki 4

71000 Sarajevo 
PREDMET:
Objava Registra poslovnih zgrada i prostora kojima raspolaže Općina Stari Grad na službenoj web stranici, Mišljenje -  d o s t a v lj a  s e,
VEZA: Vaš akt broj: 01/1-05-01-588/17 od 18.12.2017.
Agencija za zaštitu ličnih podataka u Bosni i Hercegovini (u daljnjem tekstu: Agencija) zaprimila je vaš akt broj i datum Veze u kojem navodite da je Općinsko vijeće Stari Grad Sarajevo donijelo Odluku o dodijeli u zakup poslovnih zgrada i prostora Općine Stari Grad Sarajevo i rasporedu poslovnih djelatnosti na području Općine. Navodite da je u članu 51. predmetne Odluke propisano da Registar poslovnih zgrada i prostora kojima raspolaže Općina Stari Grad Sarajevo, pored ostalih, sadrži i podatke o imenu i prezimenu fizičkog lica kojem je prostor izdat u zakup i cijenu zakupa. Odluka u članu 52. propisuje da Registar sa navedenim podacima mora biti javno dostupan i stalno objavljen na web stranici Općine. Od Agencije tražite mišljenje da li se objavom predmetnog Registra krši Zakon o zaštiti ličnih podataka.
U vezi sa naprijed navedenim, na osnovu člana 40. stav (2) tačka g) Zakona o zaštiti ličnih podataka („Službeni glasnik BiH”, broj: 49/06, 76/11 i 89/11, u daljnjem tekstu: Zakon), dajemo sljedeće:
M I Š LJ E NJ E
Zakon o zaštiti ličnih podataka (u daljnjem tekstu: Zakon) je opći propis koji reguliše obradu i zaštitu ličnih podataka, a primjenjuje se na lične podatke koje obrađuju svi javni organi, fizička i pravna lica, osim ukoliko drugi zakon drukčije ne nalaže.

Zakon u članu 4. stav (1) tačka a) propisuje da je kontrolor obavezan da lične podatke obrađuje na pravedan i zakonit način. Princip zakonitosti obrade ličnih podataka podrazumijeva obradu ličnih podataka koji su propisani zakonom ili propisom donesenim na osnovu zakona.

Obzirom da se radi o objavi informacija o imenu i prezimenu zakupaca na službenoj web stranici Općine, relevantne su odredbe Zakona o slobodi pristupa informacijama u Federaciji Bosne i Hercegovine („Službene novine FBiH“ broj: 32/01 i 48/11).

Naime, cilj Zakona o slobodi pristupa informacijama u FBiH je da potakne veću transparentnost i odgovornost javnih organa, što je neophodno za demokratski proces.

Tako, Zakon o slobodi pristupa informacijama u FBiH u članu 4. propisuje da svako fizičko i pravno lice ima pravo pristupa informacijama koje su pod kontrolom javnog organa, a svaki javni organ ima odgovarajuću obavezu da te informacije saopći. Pravo pristupa informacijama može biti ograničeno samo na način i pod uslovima utvrđenim tim zakonom.

Izuzeci od saopćavanja informacija su propisani u članovima 6.-8. i odnose se na izuzetke u vezi djelokruga javnih organa, izuzetke u vezi s povjerljivim komercijalnim informacijama i izuzetke u zaštiti privatnosti.

Ispitivanje javnog interesa je propisano članom 9. Zakona o slobodi pristupa informacijama u FBiH. Naime, navedenim članom je propisano da nadležni javni organ saopćava traženu informaciju bez obzira na izuzetak utvrđen u članovima 6., 7. ili 8. tog zakona, ako je to opravdano javnim interesom, te da se prilikom ispitivanja javnog interesa uzimaju u obzir sve okolnosti konkretnog slučaja, a naročito postojanje sumnje u zloupotrebu, nepoštivanje zakonske obaveze, nepotizam, postupanje službenih lica, neovlašteno korištenje javnih sredstava i dr.

Činjenica je da objavom Registra poslovnih zgrada i prostora kojima raspolaže Općina Stari Grad Sarajevo na službenoj web stranici Općine dolazi do obrade ličnih podataka fizičkih lica kojima je prostor izdat u zakup. Međutim, sam postupak davanja u najam poslovnih prostora jedinica lokalne samouprave treba biti transparentan, te javnost ima opravdan interes da bude obavještena kojim fizičkim licima je prostor izdat, po kojoj cijeni itd.

Dakle, Agencija je mišljenja da objavom Registra poslovnih zgrada i prostora kojima raspolaže Općina Stari Grad Sarajevo na službenoj web stranici Općine u kojem se obrađuje ime i prezime fizičkog lica kojoj je prostor izdat u zakup i cijena zakupa, bez obrade drugih podataka (npr. adrese prebivališta itd.), nije protivna Zakonu.

Pored mogućeg uticaja na privatni život lica koji su unajmili prostor, teško se mogu pretpostaviti štetne posljedice koje mogu imati ova lica otkrivanjem njihovog imena i prezimena, a koje bi nadjačale javni interes glede vršenja kontrole korištenja i raspolaganja javnim sredstvima i transparentnosti rada javnih organa u cjelini. 

